
Soppen som vi meiner fører til CSNN (current season needle 
necrosis) på nordmannsedelgran (Abies nordmanniana) er 
no funnen på frø. Vi har også funne soppen i samband med 
unormale spalteopningsband på symptomfrie planter.

Frøtest
Vi har ofte sett småplanter av nordmannsedelgran som er fulle 
av CSNN på nålene som bryt første vekstsesongen dei står i pro-
duksjonsfelt. Angrepa har vore så massive at det har fått oss til 
å tru at småplantene har vore infiserte frå planteskulane. Vi har 
sett tilfelle av CSNN på småplanter direkte frå planteskular, men 
det er ikkje gjort nokon kartlegging av dette. Spørsmålet vi stilte 
oss var difor om sjukdomen kunne vera frøoverført. I januar 2009 
testa vi eit dansk frøparti frå 2008. På 20 av 70 frø (29 %) voks det 
fram K. abietis (fig. 1). Frøa var overflatesteriliserte, så soppen må 
mest truleg ha vore innafor frøskalet. Vi skal gjera ein utvida test 
i februar 2009.

I framtidige prosjekt må det stå sentralt å klarleggja livssyklusen til K. 
abietis for å kunna setja inn rett tiltak til rett tid. Funna av K. abietis på 

frø er difor eit viktige skritt vidare i denne prosessen. I nye prosjekt må 
frøkilder og frøsmitte undersøkjast nøye. Reine frø, og dermed friske 
utplantingsplanter, kan verta eit stort framskritt for å redusera CSNN.

Unormale spalteopningsband
Nokre planter som vart smitta med K. abietis våren 2008, men som 
ikkje synte CSNN-symptom, lot vi stå ved romtemperatur på eit labo-
ratorium. I desember 2008 undersøkte vi nålene i lupe og fann ut at 
vokslaget på spalteopningsbanda var delvis borte (fig. 2). Mikroskop-
preparat avslørte at det låg sporar i spalteopningsbanda (geléaktig) 
som likna K. abietis. Nåler vart lagt på kunstig vekstmedium (agar), og 
K. abietis voks fram på alle nålene (fig. 3). I januar 2008 undersøkte 
vi nordmannsedelgran i eit forsøksfelt ved Bioforsk Vest i Rogaland. 
Det synte seg at også der hadde nåler utan CSNN-symptom skadde 
spalteopningsband (fig. 4). Også frå desse nålene vart K. abietis isolert. 
Det vart ikkje brukt sopp- eller insektmiddel i dette feltet i 2008, så 
det er utelukka at skaden skuldast kjemiske middel. 

Dette kan tyda på at planter som ikkje har symptom på CSNN i 
form av misfarga nåler, likevel er infiserte og kan spreia smitte. 

Siste nytt om soppen Kabatina abietis 

Fig. 4. Skadde spalteopningsband på nordmannsedelgran 
(Abies nordmanniana) utan CSNN-symptom i eit felt ved 
Bioforsk Vest på Særheim i Rogaland i januar 2009. Det vart 
isolert Kabatina abietis frå nålene. Foto: V. Talgø

Fig. 1. Mørk, slimete kultur av Kabatina abietis som voks fram 
frå eit overflatesterilisert frø av nordmannsedelgran (Abies nord-
manniana). Frøet vart hausta i Danmark i 2008. Foto: V. Talgø

Fig. 2. Øydelagt vokslag rundt spalteopningan på nordmannse-
delgran (Abies nordmanniana) som vart smitta med Kabatina 
abietis i laboratorium i 2008. Foto: V. Talgø

Fig. 3. Kabatina abietis (mørk kultur) voks fram frå alle nå-
lene som vi la på agar frå planta i Fig. 2. Foto: V. Talgø 


